ПРИЛОЖЕНИЕ №2 
В. Гавриловъя. 
Тодэ ваёнъёс.

Сибы воргорон вал басьтымон коньдон люкам но, кузпалыныз Можга базаре мынћллям. Ветлћллям-ветлћллям, базар пичи на, пе. Калык люкаськытозь, воргорон кышнозэ лавкае сакыр басьтыны лэзем. Ачим котыръясько, эскеро на, пе.

Егит кышномурт купецлэн лавкаысьтыз сакыр басьтэм, нош кылем уксёзэ басьтыны валамтэ ни: дышетскемез ќвќлэн, коньдон лыдэз уг, пе, вала.

Картэз со вискын кельышлы вал шедьтэм, вузчиен дунзэ но кенешиллям. Вуэм кузпалыз киысь уксё пуйызэ басьтыса учкем но, коньдонэз ќвќл. Берен лавкае мынћллям. Соосты отын серем гинэ кариллям.

Кузпалъёс базарысь буш бертоно луиллям: валтэк но, коньдонтэк но. Бадњым куректон вуэм семьяязы. Сиён но, пе, уг мыны ни.

Та сярысь тодэм Вера Васильевна Толстая. Со выльысь љыт сюрес вылэ потэм. Можгае вуыса, купец доры пырем, Сибы воргоронлэн семьяезлэсь куректонзэ верам. Нош купец нокыџе кариськымтэ, номыр но, пе, уг тодћськы. Корказы соку гинэ пырем кензы вазем: «Ма, ачид верад ук, кызьы егит кышномурт басьяськиз, нош кылем коньдонзэ курыны ќз вала». Купец соку возьдаськем. Кызь вить манет уксёзэ поттыса сётэм но нокинлы вераны лэзьымтэ.

Вера Васильевна коньдонэз кузёезлы берыктэм.
